
Abstrak

Idea pembaharuan Islam Ahmad Wahib di dalam buku Pergolakan Pemikiran Islam Catatan Ahmad Wahib menjadi salah satu sumber inspirasi pemikiran Islam liberal di Indonesia dengan munculnya kumpulan JIL (Jemaah Islam Liberal) yang bertanggungjawab menyebarluaskan fahaman Islam Liberal. Objektif kajian tertumpu kepada idea pembaharuan Islam Ahmad Wahib, mengkaji biografi dan latar belakang pendidikan Ahmad Wahib dan meneliti elemen Islam liberal yang terdapat dalam idea pembaharuan Islam di dalam buku Pergolakan Pemikiran Islam Catatan Harian Ahmad Wahib. Corak idea pembaharuan Islam Ahmad Wahib yang mempunyai elemen Islam liberal dikelaskan dalam beberapa perkara iaitu mempersoalkan metodologi penafsiran al-quran dan hadith, menggesa tafsiran baru konsep ibadat, mempertikaikan kriteria dan akhlak kenabian, sikap terhadap ilmu-ilmu Islam dan sikap terhadap hukum-hukum Islam.

Abstract

Wahib's idea of Islamic reform in the book Pergolakan Pemikiran Islam Catatan Ahmad Wahib became one of the sources of inspiration for Islamic liberal thought in Indonesia with the emergence of the JIL (Jemaah Islam Liberal) group which is responsible for disseminating the liberal Islamic thought. The objective of the study is focused on the idea of Ahmad Wahib's Islamic reform, examining Ahmad Wahib's biography and educational background and examining the elements of liberal Islam contained in the idea of Islamic reform in the book Pergolakan Pemikiran Islam Catatan Harian Ahmad Wahib. The pattern of Ahmad Wahib's Islamic reform idea which has elements of liberal Islam is described in several cases, namely questioning the methodology of interpreting the Quran and hadith, encouraging new interpretations of the concept of worship, questioning the criteria and morals of prophethood, attitudes towards Islamic knowledge and attitudes towards Islamic law.

1. PENDAHULUAN

Islam merupakan risalah yang diturunkan untuk setiap zaman dan generasi, tidak terhad pada masa tertentu dan sentiasa berperanan hingga akhir dunia. Allah mengutus rasul dan nabi-nabi bagi meneruskan dakwah menegakkan risalah agama Islam ini. Nabi Muhammad merupakan nabi terakhir yang menerima risalah sehinggalah hari kiamat. Islam secara etimologi bererti tunduk dan berasal dari perkataan ‘salama; yang bererti selamat, seterusnya membawa definisi kepada orang yang memeluk Islam itu adalah menyerahkan diri kepada Allah dan tunduk patuh kepada ajaran-Nya (Misbahuddin Jamal 2011). 

Umat Islam haruslah tunduk dan patuh kepada apa yang telah ditetapkan oleh Allah SWT di dalam al-Quran juga apa yang diajarkan oleh Rasulullah SAW dalam hadis dan sunnah. Undang-undang dan ketetapan dalam Islam adalah untuk menjaga maslahah manusia, memberi keselamatan dan mengawal manusia daripada terjebak dalam kebinasaan. Islam menjaga manusia samada dari sudut rohani dan jasmani, akidah dan syariat yang melahirkan ibadah yang benar dan akhlak yang terpuji. 

Bagi masyarakat awam yang tidak mempelajari agama akan menafsirkan agama berdasarkan pengalaman dan pandangan mereka sendiri dan tidak dapat memberi definisi serta pengertian yang tepat. Namun begitu, ada sebahagian umat Islam yang masih merasa canggung untuk membahaskan tentang pemikiran moden dalam Islam. Pemikiran yang dianggap sebagai salah satu usaha memperbaharui dan cuba menyesuaikan agama dengan kemajuan dan kehendak individu (Hartantiningsih 2015).

Oleh itu, wujudnya gerakan pembaharuan untuk memberi nafas baru kepada agama. Namun begitu pembaharuan ini telah jauh terlepas daripada landasan agama iaitu dengan membuat pembaharuan terhadap dasar agama. Memberi definisi sendiri mengikut hawa nafsu dan kehendak peribadi. Terdapat juga gerakan pembaharuan yang berbentuk penyucian, di mana agama itu sendiri telah ditokok tambah amalan serta ibadah dengan perkara-perkara syirik dan kurafat. 

Gerakan pembaharuan ini juga boleh berbentuk gerakan pemurnian Islam, pemikiran Islam moden, reformasi Islam seperti gerakan yang dicetuskan oleh Muhammad bin Abdul Wahhab  dan Muhammad Abduh dengan memurnikan tauhid yang telah dicemari dengan ajaran-ajaran tarekat semenjak abad ke-13 M. Pembaikan yang dilakukan pada abad itu oleh kerana umat Islam mengalami kemunduran dan sangat ketinggalan dalam bidang agama disebabkan banyaknya muncul fahaman dan aliran yang tidak sesuai dengan ajaran Islam yang murni (Romadhoni 2019).

2. PERNYATAAN MASALAH

Perkembangan pemikiran Islam ini terjadi dalam pelbagai bentuk pembaharuan, salah satunya pembaharuan dalam konteks penyucian agama, seperti yang dibawa oleh Muhamad bin Abdul Wahab dan Muhammad Abduh. Contoh pembaharuan yang lain adalah fahaman Islam liberal iaitu pembaharuan yang membawa kepada fahaman menggunakan akal semata sehingga menghancurkan prinsip akar Islam itu sendiri (H.A Kadir Sobur 2012).

Idea-idea pembaharuan yang dibawa oleh para pemikir ini terjadi dalam pelbagai sudut dalam agama, ada yang menyentuh sisi agama yang dirosakkan oleh penganutnya malah ada juga yang menyentuh dasar agama yang sudah qot’ie dan ingin mengubahnya mengikut acuan yang lebih sesuai dengan kehendak peribadinya.

Idea pembaharuan Islam yang dibawa Ahmad Wahib di dalam buku Pergolakan Pemikiran Islam ini telah menerima banyak sokongan juga kritikan daripada pelbagai pihak. Selain itu, karya Ahmad Wahib ini telah memberi pengaruh besar terhadap perkembangan fahaman Islam liberal di Indonesia dan secara umumnya di Nusantara. Perkara ini diakui di laman web “Ahmad Wahib Award” (2021) yang telah menukilkan “buku catatan harian Ahmad Wahib berjudul ‘Pergolakan Pemikiran Islam’ (LP3ES 1981) adalah salah satu sumber inspirasi Islam liberal”

Seiring perjalanan zaman, selepas kematian Ahmad Wahib, catatannya menjadi salah satu sumber perkembangan Islam liberal di Indonesia, dan menjadi salah satu buku yang paling berpengaruh terhadap bangsa Indonesia. Pemikirannya tidak berhenti, pemikirannya sentiasa berkembang dan masih mendapat perhatian pemuda-pemuda dalam memerhatikan serta menilai pemikiran Ahmad Wahib dan mengumpulkan karya-karya berkenaan Ahmad Wahib di dalam buku “Pembaharuan Tanpa Apologia? Esai-esai Tentang Ahmad Wahib” yang diterbitkan pada tahun 2012 oleh Democracy Project di Jakarta. Salah satu dampak daripada catatan pemikiran Ahmad Wahib telah mengembangkan pemikiran Islam liberal di Indonesia.

Selain itu, menurut Muhammad Razak Idris (2006) selain dikaitkan dengan gerakan pemikir pembaharuan, Islam liberal juga boleh dikaitkan dengan gerakan modernisme, dengan tujuan yang sama iaitu membebaskan masyarakat daripada kongkongan adat resam dan tradisi yang dianggap sebagai penghalang kepada kreativiti masyarakat dalam berfikir. 

Seperti yang berlaku di Indonesia, secara dasarnya Islam Liberal yang berkembang bermula dengan idea pembaharuan Islam, seperti yang diperkatakan oleh Nurcholis Madjid (1991) “Pembaharuan harus dimulai dengan tindakan yang saling bergantung erat, yakni melepaskan diri dari nilai-nilai tradisional, dan mencari nilai-nilai yang berorientasi masa depan” (Irfan Noor 2001).

Golongan yang membawa fahaman ini beranggapan bahawa memajukan masyarakat adalah dengan meninggalkan perkara-perkara yang menghalang mereka daripada terus maju, membebaskan diri daripada kongkongan budaya, adab sopan, agama yang telah diwariskan oleh generasi terdahulu. Masyarakat perlu mencari nilai-nilai yang lebih terkehadapan untuk maju. Selain itu, fahaman ini melahirkan pemikiran yang lebih bebas, bebas dari tuntutan agama dan bebas daripada berfikir dalam batasan-batasan tauhid (Irfan Noor 2001)

Pemikiran Islam liberal semakin membarah dalam masyarakat dengan membawa masyarakat kepada pemikiran yang lebih terbuka, pemikiran yang bebas bahkan secara proaktifnya membebaskan umat Islam daripada batasan agama yang dikatakan jumud. Golongan Islam liberal ini juga mempunyai cita-cita yang besar iaitu ingin membangunkan semula agama yang telah sempurna ini (Farid Shahran 2018).

Tambahan pula, lahirnya kumpulan-kumpulan NGO di Malaysia yang membawa misi dan visi yang sama iaitu membebaskan pemikiran masyarakat daripada undang-undang negara dan juga undang-undang Islam. Bermula daripada kebangkitan suara wanita seperti Sister in Islam. Selaras dengan lahirnya pemikir-pemikir pembaharuan Islam, bermula dengan menimbulkan persoalan “kalau Allah itu Maha Adil, atau Islam itu adil, mengapakah ada undang-undang dan polisi-polisi yang dibuat atas nama Islam tetapi mencetuskan ketidakadilan?” (JAIS t.th.)

Islam liberal adalah peradaban Barat yang mahu diselaraskan istilah dan perbahasannya sama dengan istilah-istilah keIslaman. Islam hanyalah sebagai kemasan, manakala kandungannya adalah ideologi Barat (H.A Kadir Sobur 2012). Islam digunakan hanya sebagai nama, tapi kandungan dan konsep berteraskan liberal. Istilah-istilah keislaman itu digunakan untuk mengaburi pemikiran masyarakat supaya fahaman Islam liberal ini dapat diaplikasikan dalam kehidupan masyarakat Muslim. 

3. METODOLOGI

Kaedah yang digunakan adalah berbentuk kajian kualitatif yang menggunakan rekabentuk analisis kandungan dengan meneliti catatan Ahmad Wahib di dalam buku Pergolakan Pemikiran Islam Catatan Harian Ahmad Wahib. Kajian ini tertumpu kepada idea pebaharuan Islam Ahmad Wahib dalam buku Pergolakan Pemikiran Islam Catatan Harian Ahmad Wahib dengan menggunakan kaedah analisis kandungan.Analisis kajian ini melibatkan dokumen-dokumen yang berkaitan dengan Ahmad Wahib dan buku Pergolakan Pemikiran Islam catatan harian Ahmad Wahib dengan menjadikan enakmen Pentadbiran Agama Islam (Negeri Pulau Pinang) sebagai indikator dalam meneliti elemen Islam liberal di dalam idea pembaharuan Islam Ahmad Wahib . Selain itu, metod ini digunakan untuk menerangkan latar belakang kehidupan dan pendidikan Ahmad Wahib dalam mempengaruhi pemikirannya seterusnya untuk membentangkan elemen Islam liberal yang terkandung dalam idea pembaharuan Islam Ahmad Wahib. 

4. Latar Belakang Pendidikan Ahmad Wahib

Ahmad Wahib dilahirkan pada 9 November 1942 di Kota Sampang, Madura Indonesia. Dia membesar dalam lingkungan keluarga yang mengamalkan kehidupan beragama yang baik. Ahmad Wahib umumnya dibesarkan dalam kawasan pesantren dan madrasah walaupun tidak belajar secara formal dan menjadi penuntut di situ oleh kerana bapanya Sulaiman seorang tokoh agama dan memiliki pengaruh yang dalam komunitinya. Ayahnya lebih bersifat terbuka dan memeberi kebebasan kepada anak-anaknya untuk memilih sekolah dan cara pendidikan yang anak-anaknya mahukan. Dari situ, Ahmad Wahib tidak memilih untuk bersekolah di pesantren malah memilih untuk bersekolah di Sekolah Menengah Atas Jurusan Ilmu Pasti di Pamekasan, dan diajar untuk sentiasa berfikir secara rasional (Hartantiningsih 2015).

Jurusan Ilmu Pasti adalah satu bidang yang sangat mendorong minatnya, selepas tiga tahun dia bersekolah di SMA, Wahib melanjutkan pelajarannya di FIPA (Fakulti Ilmu Pasti dan Alam) di Universiti Gadjah Mada (UGM), Yogyakarta. Namun begitu, Wahib telah digugurkan di UGM dan tidak dapat melanjutkan pelajarannya hingga mendapat ijazah. Semasa di UGM, Wahib pernah tinggal bersama pelajar Katolik di asrama Realino. Peribadinya yang senang bergaul dan tanpa memandang latar belakang agama dan budaya menjadikan dia sangat selesa dan mudah mendapat ramai kenalan. Di Yogyakarta, Wahib menyertai persatuan Himpunan Mahasiswa Islam (HMI) iaitu sebuah organisasi yang terkenal dan mempunyai potensi untuk merekrut pemuda-pemuda untuk lebih terkehadapan dengan pemikiran yang kritis dan berinovasi (H. Faisal Ismail 2018). 

Himpunan Mahasiswa Islam adalah persatuan yang dibina dengan tujuan untuk membina kader-kader atau disebut sebagai pewaris bangsa yang memiliki wawasan dan komitmen terhadap agama yang tinggi selain memiliki keseimbangan dunia dan akhirat. Kekurangan yang terlihat daripada gerakan ini adalah kerana dasarnya yang berkonsepkan anti kepada falsafah dan ijtihadnya lebih difokuskan secara berlebihan kepada fiqh yang dianggap kaku. Ijtihad mereka dirujuk terus kepada al-Quran dan hadis. Mereka tidak menyentuh persoalan-persoalan besar berkaitan pandangan menyeluruh tentang alam, manusia dan Tuhan (Sukron Kamil 2005). 

Keterlibatan Ahmad Wahib dalam HMI banyak memberi peluang untuk menonjolkan pemikirannya walaupun kadangkala kelihatan berbeza dan adakalanya pemikirannya tertolak dan dianggap ekstrim oleh HMI. Oleh itu, HMI pada pandangan Ahmad Wahib adalah organisasi yang ‘reaksioner’ iaitu bersikap menentang kemajuan, kolot, konservatif dan primitif dalam pemikiran dan gerak langkah kerjanya. Oleh kerana pemikiran yang tidak sehaluan itu menyebabkan Ahmad Wahib dan rakannya Djohan Effendi mengambil langkah untuk keluar daripada organisasi itu pada 30 September 1969 secara terang-terangan (H. Faisal Ismail 2018).

Sewaktu berada di dalam HMI, Ahamd Wahib pernah bersama-sama dengan Djohan Effendi pernah melibatkan diri dalam kumpulan kecil yang dinamakan ‘Limited group’ kerana menjadi orang-orang penting dalam memabahaskan fikrah-fikrah HMI serta isu-isu kemasyarakatan. Kumpulan kecil itu diketuai oleh Prof. Mukti Ali (Ahmad Wahib 1981).

Selepas digugurkan daripada universiti, dalam tempoh lima tahun iaitu pada tahun 1968-1973 Ahmad Wahib menjadi seorang wartawan di sebuah syarikat penerbitan Majalah Tempo. Dalam tempoh itu juga Ahmad Wahib menyusun catatan-catatannya dan menzahirkan pergolakan fikirannya. Namun begitu, pada 31 Mac 1973 Ahmad Wahib telah ditimpa kemalangan dan menyebabkan kematiannya sewaktu dalam perjalanan ke tempat kerja. Catatan Ahmad Wahib yang telah disusun, oleh Djohan Effendi dan dibukukan lapan tahun selepas kematiannya iaitu terbitan pertama pada tahun 1981 di Jakarta, Indonesia (H. Faisal Ismail 2018). 

5. Idea Pembaharuan Islam Ahmad Wahib

Kebebasan berfikir Ahmad Wahib menjadi inspirasi bagi para intelektual muda yang beragama Islam untuk lebih berani mengembangkan pemikiran juga pemahaman terhadap agama secara bebas, tanpa bimbang menafikan autoriti ulama dalam memberi tafsiran terhadap agama. Ahmad Wahib bermula dengan membangkitkan suara tentang kemanusiaan dan akhirnya berani membincangkan pemikiran-pemikiran Islam di luar batas keagamaan (Iftaqul Farida 2018). Pernyataan-pernyataan yang daripada buku Pergolakan Pemikiran Islam Catatan Harian Ahmad Wahib berkenaan agama Islam merupakan antara keberanian Ahmad Wahib dalam mengkritik agama, menarik perhatian banyak pihak. Pelbagai respon diterima samada yang menyokong juga yang mengkritik atas fahaman yang dizahirkan dalam penulisannya. 

Dalam pernyataan Ahmad Wahib (1981) “Terus terang saya mengakui bahawa dalam hal ini, saya masih belum seorang muslim yang utuh. Saya tidak akan berpura-pura mengingkari bahawa saya menolak bunyi suatu hukum Islam: Bahawa seorang Islam yang tidak solat itu harus dihukum” dan Ahmad Wahib menambah lagi berkenaan agama Islam, “Islam harus bersikap demokratik iaitu perlu mengambil kira kepentingan masyarakat bukan undang-undang agama. Tidak menetapkan sesuatu hukum terhadap orang yang meningglkan ibadah solat. Kebenaran harus disampaikan tanpa paksaan, dan ibadah solat tidak perlu dilakukan dengan paksaan” 

Selain itu, idea mewujudkan fiqh hakikat yang tidak boleh berubah bagi menggantikan fiqh yang berubah mengikut tempat dan peristiwa, dengan menyelami semula kehendak nas daripada al-Quran dengan melihat kembali apa yang terkandung di sebalik nas-nas yang turun 14 abad yang lalu. Ahmad Wahib mengatakan fiqh agama yang sedia ada masih berada dalam keadaan terkurung dengan peristiwa-peristiwa lama, tidak fleksibel dan terkebelakang. Selain ingin meremajakan dan reformasi Islam tidak terkecuali dengan membuka ruang dan peluang untuk tidak sekadar membincangkan sahih dan dhaifnya hadis tetapi membuat perubahan dalam menentukan hukum al-Quran dan sunnah mengikut keadaan sosial (Ahmad Wahib 1981).

Dalam tulisannya yang lain, Ahmad Wahib mengatakan masyarakat Muslim terlalu memerhatikan hukum-hukum agama (fiqh) dan tidak mengambi berat tentang masalah ketuhanan. Oleh kerana itu Islam menjadi “agama patokan” iaitu agama sebagai penanda aras dan mengabaikan keunikan, potensi dan kreativiti manusia. Bagi Ahmad Wahib, dengan mengikut perbatasan agama, masyarakat Muslim tiada perkembangan dalam cara berfikir dan beramal. Selain itu, agama yang mengikut acuan Rasulullah akan menimbulkan sikap anti kebudayaan dan tiada hubungan kreatif dengan al-Quran dan sunnah (Ahmad Wahib 1981). 

Tambahan Ahmad Wahib lagi, perpecahan yang terjadi dalam kalangan masyarakat Muslim adalah kerana aqidah dan syariat Islam yang sekarang mengikut telunjuk aqidah dan syariat yang lama, sekadar meniru-meniru dan berada dalam lingkaran sosial yang sama sahaja. Ulama-ulama yang menentukan aqidah dan syariat ini, tubuhnya berada dalam lingkungan sosial yang baru tetapi fikirannya masih berada di takuk yang lama. Oleh itu, Ahmad Wahib merasa perlunya melahirkan fiqh yang baru, yang lebih sesuai dengan keadaan sosial sekarang (Ahmad Wahib 1981). 

Ahmad Wahib menuntut bukan sekadar interpretasi semula, tetapi satu transformasi idea-idea Islam selaras dengan pergerakan zaman. Pembaharuan yang dijalankan haruslah objektif, iaitu pembaharuan dari dalam pemikiran kita sendiri, dengan membentuk Islam mengikut acuan kita sendiri. Istilah yang disebut oleh Ahmad Wahib sebagai “Islam baru menurut kita sendiri” bukan Islam baru mengikut Islam. Transformasi ini untuk dimasukkan ke dalam cara berfikir, bagaimana seseorang memahami ilmu pengetahuan, memahami wahyu dan peristiwa secara asas tanpa dipengauhi apa-apa konsep lain sebelumnya (Ahmad Wahib 1981).

Dalam bidang antropologi berkaitan sejarah asal usul manusia, Ahmad Wahib merasakan ibadah penyembahan seperti solat, tidak akan mendapat tempat dalam kehidupan masyarakat primitif yang jauh daripada ilmu pengetahuan. Gambaran tuhan sangat jauh daripada golongan ini, ajaran Islam juga tidak akan dapat difahami oleh sebahagian masyarakat kerana Islam yang dikatakan Ahmad Wahib hanya akan akan difahami oleh golongan atasan sahaja. Tahap al-Quran yang ada sekarang tidak setaraf ataupun tidak mampu diterima oleh golongan bawahan yang tinggal jauh di pedalaman (Ahmad Wahib 1981).

Selain itu, agama Islam bagi Ahmad Wahib bergantung hidup dengan sejarah Rasulullah SAW, jadi tidak ada hukum Islam melainkan hanyalah sejarah Rasulullah SAW. Sebagaimana yang disebut oleh Ahmad Wahib, “Sejarah Muhammad adalah sumber agama Islam, tetapi agama Islam bukanlah jawapan bagi semua persoalan-persoalan hidup masyarakat muslim samada individu ataupun masyarakat” (Ahmad Wahib 1981).

Idea pembaharuan Islam bagi Ahmad Wahib berlarutan kerana Ahmad Wahib melihat tuhan dalam Islam telah berubah menjadi wajah bengis yang menyapa manusia dengan hukum bukan dengan kasih sayang. Ahmad Wahib membandingkan tuhan yang digambarkan gereja ialah tuhan yang pengasih manakala tuhan yang digambarkan masjid ialah tuhan yang menakutkan (Sunlie T. Alexander 2012). 

6. ELEMEN ISLAM LIBERAL DALAM IDEA PEMBAHARUAN ISLAM AHMAD WAHIB

Secara dasarnya, elemen Islam liberal dalam syariat agama ini merujuk kepada pemikiran yang mempunyai ciri-ciri keterbukaan dan kebebasan yang lebih atau keluar daripada apa yang ditetapkan dalam syariat. Memetik enakmen Pentadbiran Agama Islam (Negeri Pulau Pinang) 2004 telah menggariskan fatwa ini di bawah seksyen 48 dan Jakim (2006). Enakmen ini mengelaskan liberal terhadap syariat terbahagi kepada beberapa perkara: (Nur Zainatul Nadra 2018). 
i. Mempersoalkan metodologi penafsiran al-Quran

ii. Menggesa tafsiran baru konsep Ibadat

iii. Mempertikaikan kriteria dan akhlak kenabian

iv. Sikap terhadap ilmu-ilmu Islam 

v. Sikap terhadap hukum

Enakmen ini digunakan untuk mengkalisifikasikan idea pembaharuan Islam dalam tulisan Ahmad Wahib iaitu buku Pergolakan Pemikiran Islam Catatan Harian Ahmad Wahib. Yang pertama, mempersoalkan metodologi penafsiran al-Quran di mana Ahmad Wahib menjelaskan antara dosa terbesar umat Islam adalah mengikut hukum-hukum Islam berdasarkan panduan para ulama, tidak mengembangkan pola fikir dan terkurung dengan pendapat ulama sahaja. Selain itu, Ahmad Wahib mempersoalkan metodologi penafsiran al-Quran oleh ulama-ulama. Bagi Ahmad Wahib manusia lain juga berhak mentafsirkan al-Quran mengikut cara mereka yang tersendiri. Islam harus difahami melalui akalnya supaya Islam dapat dikembangkan dan dapat difahami dengan hati nurani. Terdapat petikan yang ditulis di dalam bukunya “Interpretasi menyangkut al-Quran dan hadis”

“Katakanlah kebenaran, walau karihal kafirin, walau karihal musyrikin “. Juga: “Mengapa kamu angkat orang-orang kafir menjadi pemimpin-pemimpin Islam?” Ayat-ayat Al-Qur’an semacam ini digunakan oleh propagandis-pro pagandis kita untuk membakar semangat massa. Mereka kurang sadar perbedaan antara situasi di zaman Nabi dengan situasi sekarang. Di zaman Nabi golongan Nabi betul-betul baik, sedang golongan kafir betul-betul jahat. Di zaman sekarang golongan kita antara baik-jahat, sedang golongan lawan pun antara baik-jahat. Bukankah konstelasi spiritualnya sudah lain? Bukankah secara material kita juga sebagian telah kafir, walaupun formal Islam? Jadi penggunaan ayat-ayat itu tidak tepat lagi. Kembalikanlah pada konstelasi di zaman Nabi, baru kita berhak menggunakan ayat tersebut. Sekarang kita tidak berhak. (hlm 26)

Elemen Islam liberal yang kedua adalah menggesa tafsiran baru konsep ibadat dengan melakukan transformasi terhadap bentuk agama itu sendiri. Islam yang difahami Wahib adalah agama yang kolot dan tidak mengalami sebarang kemajuan walaupun adanya perkembangan mazhab dan perkembangan fiqh yang luas, Islam hanya terkurung di dalam perbincangan fiqh, sahih dan daif sahaja. Masyarakat Muslim tidak diberi kebebasan untuk memberi bentuk kepada agamanya sendiri, bukan hanya berpegang pada al-Quran dan hadis. Bagi Ahmad Wahib, untuk melaksanakan tranformasi terhadap Islam dengan kebebasan berfikir ini akan melahirkan masyarakat yang kreatif dan boleh melahirkan Islam menurut diri sendiri yang berbagai bentuk. . Begitu juga pernyataannya yang diletakkan di bawah tajuk “Transformasi idea-idea Islam”.

Saya pikir, yang kita tuntut bukan sekedar reinterpretasi, tapi suatu transformasi ide-ide Islam pada zaman yang sedang berjalan. Walaupun begitu, pembaharuan yang kita lakukan harus obyektif, artinya bahwa ide-ide bagi adanya pembaharuan itu memang inherent dalam obyek itu sendiri-dalam hal ini ajaran Islam-dan sepanjang kemungkinan-kemungkinan yang diberikannya. Melampaui ini maka ide-ide pembaharuan yang kita buat hanya bernilai sekedar karena perubahan dalam subyek dalam hal ini pikiran kita sendiri-dan menjadilah Islam “baru” itu nanti sebagai Islam menurut kita sendiri dan bukan “Islam baru” menurut Islam itu sendiri. (hlm 69)

Selain itu, mengkritik kriteria dan akhlak kenabian. Dalam catatan Ahmad Wahib, beliau mengkritik kriteria dan akhlak Rasulullah SAW dalam membina negara teokrasi iaitu negara yang menjadikan hukum-hukum agama sebagai dasar kerajaan dan Tuhan sebagai kuasa tertinggi. Negara acuan Rasulullah tidak boleh berdiri pada zaman ini menurut pertimbangan keadaan sosiologi dan budaya pada waktu itu, seterusnya Wahib mengatakan bahawa Rasulullah SAW tidak akan dapat membina negara teokrasi sekiranya baginda ada pada zaman ini. Sepertimana pernyataan Wahib di bawah tajuk “Hubungan Agama-Negara”, Wahib telah menulis seperti berikut:  
…dalam abad ini atau terus selanjutnya nanti kita menentang negara teokratis, bukanlah karena menyalahkan pemikiran Muhammad 14 abad yang lampau tetapi sebaliknya justeru kita menerima pemikiran Muhammad secara hidup dan kreatif. Andaikata Muhammad hidup lagi dalam abad ini, kita yakin bahwa dia akan menentang pendirian negara teokratis semacam yang pernah dia dirikan dahulu. (hlm 116)

Sikap Ahmad Wahib terhadap agama ditunjukkan melalui tulisannya, kesan daripada persoalan dan penafian-penafian terhadap apa yang telah ditetapkan oleh agama. Ajaran Islam itu masih buruk dan belum sempurna menurut Wahib, ada beberapa perkara yang tidak menyenangkan hatinya. Ajaran Islam yang ada sekarang masih berada dalam lingkungan tafsiran manusia. Ahmad Wahib mahu mengetahui tafsiran yang sebenar menurut Allah sendiri yang dibisikkan terus ke dalam akalnya, sepertimana pernyataannya di bawah tajuk: Islam menurut saya = Islam menurut Allah.

	Aku belum tahu apakah islam itu sebenarnya. Aku baru tahu Islam itu menurut HAMKA, Islam menurut Natsir, islam menurut Abduh, islam menurut ulama-ulama kuno, Islam menurut Djohan, islam menurut Subki, Islam menurut yang lain-lain dan terus terang akau tidak puas. Yang kucari belum ketemu, dan belum terdapat yaitu islam menurut Alloh, pembuatnya. Bagaimana? Langsung studi dari Qur’an dan Sunnah? Akan kucoba. Tapi orang-orang lainpun akan beranggapan bahwa yang kudapat itu adalah islam menurut aku sendiri. Tapi biar yang terpenting adalah keyakinan didalam akal sehatku bahwa yang kupahami itu adalah islam menurut Allah. (hlm 27)


Kritikan Ahmad Wahib terhadap agama adalah berdasarkan pengalamannya bersama dengan Himpunan Mahasiswa Islam dan perbandingan-perbandingan yang diletakkan adalah berdasarkan kehidupannya bersama dengan pelajar katolik di asrama Realino semasa di Universiti. Namun begitu, kritikan ini tidak boleh dianggap remeh hanya kerana tanggapan Wahib tertumpu kepada sekumpulan kecil manusia. Ini kerana asas dan corak pemikirannya telah digunapakai dan menjadi inspirasi sebahagian masyarakat muslim Indonesia, tidak terlepas juga golongan ilmuan dan agamawan. Memetik rekod daripada majalah Tempo, buku Pergolakan Pemikiran Islam Catatan Harian Ahmad Wahib tercatat sebagai salah satu daripada 100 buku paling berpengaruh terhadap gagasan bangsa Indonesia (Khusnul Khuluk 2014).

Penulisan dan perkembangan idea pembaharuan Ahmad Wahib ini merupakan respon terhadap pengalamannya dalam melibatkan diri dengan gerakan HMI, sebagai mahasiswa dan sentiasa peka dengan isu-isu agama dan kemasyarakatan (Mukti Ali 1981). Selain itu, persoalan-persoalan yang bermain di dalam fikirannya itu harus dituntun supaya tidak terkeluar daripada batas tauhid dan juga batas agama. Kepekaan Wahib mencerminkan pemuda yang sangat cerdas namun tidak mendapat bimbingan yang baik daripada agamawan agar Wahib mendapat jawapan dan tidak terbawa-bawa dengan pengalaman yang telah dilaluinya.

Ini kerana ilmu agama yang difahami Wahib masih kurang, banyak perkara yang masih tidak dapat difahami Ahmad Wahib dengan jelas. Pemahaman Ahmad Wahib selaras dengan pemikiran liberal yang jauh meninggalkan nas al-Quran dan sunnah Raulullah SAW (H. Faisal Ismail. 2018). Ahmad Wahib sendiri menulis di dalam catatannya bahawa dia sangat kurang membaca buku dan masih banyak tatabahasa yang belum dikuasainya untuk mengungkapkan gejolak pemikirannya. 

Namun begitu, melihat kepada corak dan idea pemikiran ahmad Wahib ini, pemahaman ini memberi impak yang besar terhadap masyarakat kerana terdapat elemen-elemen Islam liberal dalam idea pembaharuan Ahmad Wahib. Corak pemikiran ini telah melahirkan sebuah gagasan pemikiran bebas antara kumpulan besar yang meneruskan corak fahaman Islam liberal di Indonesia adalah teman-teman Ahmad Wahib sendiri di dalam gerakan Jaringan Islam Liberal (JIL). 

Menurut Ahmad Wahib kesepakatan para ulama tafsir dalam menghuraikan kandungan al-Quran perlu diberi nafas baru dan umat Islam perlu keluar dari kongkongan pemikiran ulama-ulama Islam. Namun begitu, ilmu tafsir al-Quran ini perlu diserahkan kepada individu yang berkepakaran terhadap al-Quran atau tafsiran bil ra’yi iaitu dengan ijtihad yang datang dari individu yang pakar terhadap al-Quran adalah diharuskan. Manakala perbuatan menafsirkan al-Quran melalui pendapat sendiri semata-mata dan datang dari golongan yang tiada asas dan kelayakan adalah haram hukumnya (Fahmi Rusli 2019).


Begitu juga pandangan Ahmad wahib terhadap pembaharuan terhadap konsep ibadah. Seperti yang difahami Ahmad Wahib melalui tafsiran dan kefahamannya. Ibadah di dalam Islam ini masih dalam kongkongan serta berada di takuk lama sekaligus mengurung pemikiran umat Islam. Idea pembaharuan Ahmad Wahib adalah kebebasan berfikir dalam memberi bentuk kepada agama yang difahami oleh individu. Umat Islam seharusnya bebas memberi bentuk kepada agama mereka, bukan agama yang membentuk individu. Salah faham Wahib ini sangat berebza dengan apa yang diajarkan oleh agama Islam. Islam merupakan agama yang diturunkan oleh Allah dan sempurna yang menjadi panduan kepada masyarakat muslim. Umat Islam haruslah mengikut acuan Islam yang diajarkan oleh Rasulullah sebagai panduan sepanjang hidup sekaligus taat kepada Allah sebagai seorang hamba yang berserah diri kepadaNya. 


Rasulullah SAW merupakan contoh terbaik untuk umat manusia dalam membentuk diri sebagai muslim yang benar dan bertaqwa kepada Allah. Peribadi sempurna ini merupakan rahmat bagi sekalian manusia untuk dijejaki sirah dan sejarahnya, kehidupan serta ibadahnya merupakan panduan bagi sempurna bagi umat Islam. Ajaran Islam diajarkan oleh Rasulullah SAW dari sekecil-kecil perkara hinggalah sebesar-sebesar perkara semata-mata untuk memastikan umat Islam tidak terkeluar daripada landasan tauhid dalam menjalani kehidupan di dunia. 

7. KESIMPULAN 


Cara Wahib memahami al-Quran dan sunnah berdasarkan fikirannya sendiri sangat berbahaya dan boleh mengguat kemurnian agama. Idea pembaharuan Islam Ahmad Wahib ini bertitik tolak daripada persoalan-persoalan yang dijawab melalui pemikiran dan pengalamannya sahaja. Beliau tidak mengajukannya kepada orang yang lebih alim atau ulama-ulama yang berupaya untuk meluruskan persoalan di dalam kepalanya. Walaupun catatan-catatan telah disusun dan menjadi sebuah buku, Ahmad Wahib lebih dahulu meninggalkan dunia ini dan meninggalkan idea serta persoalan tersebut dan akhirnya sebahagiannya menjadi rujukan pemikir-pemikir bagi gerakan Islam liberal.


Islam liberal adalah fahaman yang membebaskan pemikiran muslim sekaligus menjadikan idea kebebasan sebagai prinsip kehidupan. Jauh dari kawalan moral dan agama. Prinsip ini akan menggantikan peranan agama sebagai pengatur dalam kehidupan.


Islam adalah agama yang syumul, menyeluruh untuk setiap zaman dan waktu jika difahami secara dasar dan sebagai seorang Muslim yang tunduk kepada apa yang telah diperintahkan oleh Allah. Allah tidak menciptakan manusia dengan tujuan yang sia-sia, dan menurunkan al-Quran sebagai petunjuk dan panduan dalam kehidupan sebagai seorang Muslim. Islam dan al-Quran itu memberi panduan kepada manusia sejak lahir hingga akhir hayatnya. 


Kesempurnaan ibadah dalam Islam itu jelas tergambar, ibadah dalam Islam itu merangkumi seluruh kejadian manusia, iaitu beribadah dari segi rohani dan jasmaninya. Tunduk dan patuh dengan hati yang takut dan mengharap, cinta dan tawakkal. Begitu juga dengan undang-undang dalam Islam yang disyariatkan untuk mengatur hidup manusia secara keseluruhannya, dengan peranan untuk memelihara manusia. Kecacatan dan ketidaksempurnaan yang terlihat bukanlah pada sistem yang ada dalam agama, tetapi terlihat dari penganutnya yang tidak membawa agama dalam kehidupannya dengan benar.


Justeru itu, implikasi dan pengajaran yang boleh diambil daripada kajian ini adalah masyarakat dapat menilai bahawasanaya idea pembaharuan Islam Ahmad Wahib tidak berada dalam landasan kebenaran, jauh daripada apa yang telah diwariskan oleh ulama-ulama Islam. Idea pembaharuan Ahmad Wahib adalah kesan daripada pengalamannya dan corak pemikirannya yang bebas. Oleh itu, masyarakat Islam khususnya haruslah membataskan pemikiran di dalam batasan-batasan tauhid serta tunduk dan patuh kepada perintah Allah di dalam al-Quran dan sunnah.

